
2007ko “Berrikuntzako Detektibeak” lehiaketako sariak eman dituzte
Astelehena, 2007ko abenduaren 24a. Nafarroako Gobernuak antolatzen duen “Berrikuntzako Detektibeak” lehiaketako sariak joan den astean eman zituzten. 2007an laugarren aldiz egin duten lehiaketa unibertsitate munduari begira antolatzen dute, eta ikasleen artean sormenezko eta bestelako negozio ideien gaineko ikerketa, berrikuntza, eta ekintzailetza sustatzea du helburu. Aurtengo lehiaketan Nafarroako Unibertsitate Publikoko 22 ikaslek hartu dute parte, hamar taldetan banatuta. 
Sariak emateko ekitaldia joan den astean egin zuten, Iruñeko “Nuevo Casino Principal”en, eta honako hauek hartu zuten parte bertan: Ana Frías Nafarroako Gazteria Institutuko zuzendari kudeatzaileak; Carmen Leza Nafarroako Enpresen eta Berrikuntzaren Europar Zentroko (CEIN) zuzendari kudeatzaileak; eta Cristina Urdánoz Nafarroako Enplegu Zerbitzuko (SNE) Prestakuntza eta Bitartekaritza Zerbitzuko zuzendariak. 

“Berrikuntzako Detektibeak” ekimena Nafarroako Gobernuak sustatzen du, CEIN eta SNE sozietate publikoen eta Nafarroako Gazteria Institutuaren bidez. Nafarroako unibertsitarioen artean ekintzailetza espiritua sustatzea eta Foru Komunitaterako negozio ideia berriak sortzea du helburu. Aurtengo lehiaketan Nafarroako Unibertsitate Publikoaren lankidetza izan dute. 


Lehiaketak erronka jo die 30 urtez azpitiko unibertsitarioei (ikasleei zein tituludunei), berritzaileak eta sormenezkoak diren bi enpresa ikertzeko eta aurkitzeko. Honako baldintza hauek betetzen dituzten enpresak, hain zuzen ere: zuzendari gisa unibertsitateko tituluren bat duen lagun bat (gutxienez ere) izatea, Nafarroatik kanpo jardutea, eta Nafarroari begira erabat berriak izatea. Era berean, lehiaketan parte hartu duten taldeek kasuan kasuko unibertsitateko negozio ideiaren berri emateko plana diseinatu behar izan dute. 
2007an honako hauek saritu dituzte: 


-1.500 euroko saria, Junior kategoriako proiektu onenari: Javier Huertak (18 urte, Enpresen Administrazio eta Zuzendaritza Lizentziaturako 1. mailako ikaslea) eta Susana Manzanalek (18 urte, Industria Ingeniaritzako 1. mailako ikaslea), osatutako taldea, “Enviu” eta “Ten Thounsand Villages” ideiengatik.

-1.500 euroko saria, Senior kategoriako proiektu onenari: Eduardo Garínek (23 urte, Telekomunikazioetako karrera-amaierako proiektua egiten ari da) eta Amaia Ibáñezek (22 urte, Enpresen Administrazio eta Zuzendaritza Lizentziaturako eta Zuzenbideko 5. mailako ikaslea) osatutako taldea, “Dexma Sensors” eta “Tmira Solutions” ideiengatik.

-1.000 euroko saria, negozio ideiaren berrikuntza teknologikoari: Patxi Fabok (25 urte, Enpresa Ikasketetako 1. mailako ikaslea) eta Iñigo Artiedak (25 urte, graduatu ondoko masterra) osatutako taldeari, “Intellifit” ideiarengatik. 


-1.000 euroko saria, Nafarroako sektore estrategikoetako negozio ideiarik onenari: Belen Aldecoak eta Luís Ramónek (23 urte, Telekomunikazioetako 5. mailako ikasleak) osatutako taldeari, informazioaren eta komunikazioaren teknologien sektoreko “Unkasoft” ideiarengatik.


Gainera, Ainhoa Urtasun Nafarroako Unibertsitate Publikoko Enpresen Kudeaketako Departamentuko irakasleak aipamen berezia jaso du, lehiaketan parte hartu duten taldeetako baten lanari eskainitako sostenguarengatik eta laguntzarengatik, eta baita lehiaketaren berri Unibertsitatean emateagatik ere. 

Saria jaso duten ideiak 
Junior kategorian honako ideia hauek saritu dituzte: 
Enviu: Herbehereetako enpresa da, eta Sustainable Dance Club izeneko produktu berria merkaturatu du. Diskoteka bat da, baina berrikuntza gisa, funtzionamenduko energiaren zati bat erabiltzaileek sortzen dute. Bezeroak dantzan ari direnean zoruan sortutako energia biltzen duen sistema bat du, eta energia hori elektrizitate bilakatzen du. Hortaz, diskoteka auto-iraunkorra da; izan ere, bere burua hornitzen du eta ingurumena errespetatzen du. 


Ten Thounsand Villages. Hondakinetatik abiatuta (egunkari papera eta material naturalak) artisautzako produktuak (bitxiak, opariak, instrumentuak edo apaintzeko objektuak) ekoizten dituen enpresa da. Materialak berrerabiltzeaz gain, aipaturiko produktuak Afrika, Asia eta Hego Amerikako 30 herrialde baino gehiagotan beharrean dauden lagunek egiten dituzte. Hartara, bidezko merkataritza sustatzen du. 

Senior kategorian honako ideia hauek saritu dituzte: 


Dexma Sensors. Bartzelonako enpresa da, ingeniaritza teknologikoko zerbitzuak eskaintzen dituena, eta hari gabeko sentsore sareetan espezializatuta dago. Eta hortxe dago berrikuntza: diseinatzen dituzten sentsoreak txikiak dira eta informazioa (tenperatura, presioa, argia, etab.) haririk gabe bildu eta transmititzen dute; hartara, hainbat gailu azkar eta modu malguan hedatu daitezke. 

Tmira Solutions. Cuencan eta Ciudad Realen dagoen enpresa da. Enpresaren bezeroek Interneten dauzkaten edukiak istant batean telebista digitalean (zerbitzu elkarreragile batean) sartzen dituen aplikazioa egiten du. Esate baterako, enpresa batek web orria badu, telebista digitalean sartu ahal izanen du, web berririk egin gabe, eta zerbitzu berak izanen ditu. 
Berrikuntza Teknologikoaren Saria Intellifit ideiarentzat izan da. Ameriketako konpainia da, eta zehaztasun handiko 3D eskanerra egin du, kontsumitzaileak modu eraginkorrean neurtzeko. Erabiltzaileari jantzi batek nola emanen dion jakitea ahalbidetzen duen softwarea duen sistema da. Beraz, on-line merkataritzarako aukera da, eta baita talde zehatzetarako ere, hala nola mugitzeko zailtasunak dituzten pertsonentzat (hartara, Internet bidez eros dezakete arropa, nola emanen dien jakinda) 

Amaitzeko, Nafarroako sektore estrategikoetako ideiaren Saria informazioaren eta komunikazioaren teknologien sektoreko Unkasoft Advergaming ideiarentzat izan da. Madrilgo enpresa da, sakelako telefonoetarako bideo-jokoak egiten dituena. Berrikuntza gisa, bideo-jokoak publizitatearen munduarekin lotzen ditu; izan ere, publizitate estatikoa barne hartu dezaketen jokoak egiten ditu. Era berean, bideo-joko pertsonalizatuak diseinatzen ditu, publizitate kanpaina zehatzetarako. 






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 4


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 4 de 4



[image: image1.png][image: image2.png][image: image3.png][image: image4.png][image: image5.png][image: image6.png]